Օգոստոսի ֆլեշմոբի խնդիրների լուծումներ
Երկրորդ մակարդակ

1․ Արամը  գրեց  չկրկնվող  թվանշաններով  յոթանիշ մի  թիվ, որի առաջին թվանշանը 3 անգամ փոքր է վերջինից: Երբ նա ջնջեց այդ  երկու  թվանշանները, այդ թվի մնացած թվանշանների գումարը եղավ  12: Ո՞րն  էր  Արամի գրած հնարավոր  ամենամեծ  թիվը:

Որպեսզի թիվը հնարավորինս մեծ լինի ու առաջին թվանշանը վերջինից 3 անգամ փոքր լինի կվերցնենք առաջին թվանշանը՝ 3, վերջինը՝  9 

3 x  x  x  x  x 9

Հիմա փորձենք գտնել այն հնգանիշ թիվը, որի թվանշանների գումարը 12 է, գրառման մեջ օգտագործվում է 8, 7, 6, 5, 4, 2,1, 0 թվանշանները

Պարզ է, որ ավելի բարձր կարգում՝ 10 հազարյակում պետք է գրենք հնարավորինս մեծ թվանշան, բայց 8, 7, 6 չենք կարող գրել, քանի որ այդպես մյուս 4 թվանշանները չենք կարող գումարել ու ստանալ 12: Վերցնենք 5, հաջորդ թվանշանը վերցնենք 4: Այսպես գումարը ստացանք՝9: Մյուս թվանշաններն էլ համապատասխանաբար կվերցնենք 2, 1, 0: Պատասխանը կլինի՝ 3542109:

Սմբատ Պետրոսյան

Յոթանիշ թվի առաջին և վերջին թվանշանները կարող են լինել՝ 1 և 3, 2 և 6, 3 և 9։Ստուգելով մնացած 5 նիշերի գումարը, ամենամեծ թիվը ստանում ենք 3542109:

Անի Ավագյան

ԱԲԳԴԵԶԷ  յոթանիշ թիվ 

Ա-ն 3 անգամ փոքր է Է-ից։ 

Եթե 3 անգամ մեկը մյուսից փոքր է ուրեմն այդ թվերը պետք է լինեն 3-ի պատիկ։ Քանի որ խնդրի պահանջն ուզում է ամենամեծը, հետևաբար 3-ի բազմապատիկ միանիշ ամենամեծ թիվը 9-նն է, որը համապատասխանում է Է տառին, իսկ Ա-ն կլինի 3։ 

ԲԳԴԵԶ թվերի գումարը պետք է լինի 12։ 

Քանի որ թվանշանները չկրկնվող են 3, 9 թվանշանները հանեցինք։ Մնաց 0, 1, 2, 3, 4, 5, 6, 7, 8 թվանշանները։ 

6, 7, 8 թվանշանները չեն կարող լինել, քանի որ թվանշանների գումարը կգերազանցի 12-ը։ 

1+2+3+4+5= 15 

0 + 2 + 3 + 4 +5 = 14

0 + 1 + 3 + 4 +5 = 13 

0 + 1 + 2 + 3 + 5 = 11 

0 + 1 + 2 +4 +5= 12 

Ամենամեծ յոթանիշ թիվը՝  3542109

Աննա Պետրոսյան

Պատասխան՝ 3542109

2․ Նայելով օրացույցին Աննան նկատեց, որ ինչ-որ  ամսվա  մեջ  կա  հինգ  չորեքշաբթի  և  հինգ  ուրբաթ: Շաբաթվա ո՞ր օրն էր  այդ  ամսվա  20-ը:
Նախ սովորողների  հետ վերհիշեցինք, թե շաբաթը քանի օրից և ամիսը քանի շաբաթից է կազմված: Սովորողները նկատեցին, որ բացի  փետրվարից, որը 28 կամ 29 օրից է բաղկացած,  մնացած ամիսները 30 կամ 31 օրից են  բաղկացած:  Այսպիսով՝ յուրաքանյուր ամիս բաղկացած է 4 շաբաթից և  ավելացված 0, 1,  2 կամ 3 օրից՝ 28=7·4+0, 29=7·4+1, 30=7·4+2, 31=7·4+3:
 Այսպիսով՝  սովորողները նկատեցին, որ եթե ամսվա  մեջ  կա  հինգ  չորեքշաբթի, 5 հինգշաբթի  և  հինգ  ուրբաթ, ուրեմն ամիսը սկվել է չորեքշաբթի օրվանից:

Եթե այդ ամսվա 1-ը չորեքշաբթի է, ապա հաջորդ չորեքշաբթի օրեր կլինեն նաև՝

1+7=8-ը, 8+7=15-ը, 15+7=22-ը:

Քանի որ ադ ամսվա 22-ը չորեքշաբթի է, ապա սովորողները  կռահեցին, որ 20-ը կլինի երկուշաբթի:

Սովորողները  բացեցին օրացույցը և  համոզվեցին, որ 2023 թվականի մարտ ամիսը 31 օրից է բաղացած: Այդ ամսվա  մեջ  կա  հինգ  չորեքշաբթի, 5 հինգշաբթի  և  հինգ  ուրբաթ:  Մարտ ամիսը սկվել է չորեքշաբթի օրվանից և այդ ամսվա 20-ը  երկուշաբթի է:

 Հնարամիտ  սովորողներից  որոշները  միանգամից օրացույցին նայելով էին գտել խնդրի լուծումը:

Գրետա Բակունց

Եթե ինչ-որ ամսվա մեջ շաբաթվա օրերից մեկը 5 հատ է, այս խնդրում չորեքշաբթին և ուրբաթը, ապա այդ ամսվա առաջին օրը սկսվում է այդ շաբաթվա օրով՝ չորեքշաբթիով։ Այս փաստը իմանալով, կարող ենք կազմել օրացույց՝ թվերը գրել և յուրաքանչյուրի մոտ նշել շաբաթվա օրը, սկսելով չորեքշաբթիից, հասնելով ամսի 20-ին, նկատում ենք, որ 20 թվին համապատասխանում է երկուշաբթին։

Զարինե Փանյան

Տաթև Մկրտչյան

Պատասխան՝ երկուշաբթի։

3․ Մանեն խորանարդի յուրաքանչյուր  նիստի վրա  գրեց  մի բնական թիվ, այնպես որ  խորանարդի  հանդիպակաց  նիստերի վրա գրված թվերի արտադրյալը լինի նույնը (տես նկարը): Ի՞նչ թիվ պետք է լինի խորանարդի  ստորին  նիստին (հատակին), որպեսզի  խորանարդի  հանդիպակաց  նիստերի վրա գրված թվերի արտադրյալը լինի նվազագույնը:
Որպեսզի խորանարդի  հանդիպակաց  նիստերի վրա գրված թվերի արտադրյալը լինի նույնը, տվյալ թիվը պետք է բաժանվի 4, 6, 7 թվերին։ 

Այդ թիվը գտնելու համար 6- ը բազմապատկենք 7-ով։ Կստանանք 42, որը չորսի չի բաժանվում։ Հաջորդ հնարավոր թիվը 6 x 7 x 2 =84- ն է, որը չորսի բաժանվում է։ Ստորին նիստի վրա կլինի 84 : 6 = 14 թիվը։

Ջուլիետա Քերոբյան

Քանի որ հակադիր նիստերի վրա գրված թվերի արտադրյալը նույնն է, հետևաբար երևացող նիստերի վրա գրված թվերի արտադրյալը կլինի նույնը  ինչ-որ հակադիր նիստերին գրված թվերի արտադրյալը: Որպիսզի այդ արտադրյալը լինի նվազագունը,բավական է վերցնել այդ երեք թվերի ամենափոքր ընդհանուր բազմապատիկը՝ 84-ը: Խորանարդի ստորին նիստին գրված թիվը գտնելու համար բավական է այդ թվերի ընդհանուր ամենափոքր բազմապատիկը բաժանել վերին նիստին գրված թվին՝ 84:6=14 :

Մենուա Հարությունյան

Հարկավոր է գտնել ամենափոքր ընդհանուր բազմապատիկը 6 , 4 ,7 թվերի: Նախ թվերը վերլուծենք պարզ արտադրիչների ՝

Դուրս գրենք բոլոր պարզ թվերը, որոնք կան գոնե մեկ  վերլուծության մեջ՝

2,2 , 3 ,2 ,7 

Դուրս գրած պարզ թվերից վերցնենք վերլուծություններում պատահող ամենաշատ անգամ և գրենք ստացվածների արտադրյալը ՝

2 x 2 x 3 x 7 = 84

Քանի որ վերին նիստին ունենք 6 թվանշանը, հետևաբար ստորին նիստին կլինի   84 : 6 = 14

Լյովա Սարգսյան

Պատասխան՝ 14։
4․ Ընտանիքի 4 անդամների տարիքների գումարը 68 է, իսկ 4 տարի առաջ՝ 53։ Քանի՞ տարեկան է ընտանիքի ամենափոքր անդամը։
Եթե 4 տարի առաջ ընտանիքի 4 անդամների տարիքների գումարը 53 է, ապա նրանց տարիքների գումարը 4 տարի հետո կմեծանա 16-ով՝

Նկատենք, որ ընտանիքի 4 անդամների տարիքների գումարը 68 է, ուստի ընտանիքի ամենափոքր անդամը 3 տարեկան է, որը 4 տարի առաջ եղել է 0 տարեկան։

Անի Միրզոյան

68 - 4 • 4 = 52, ուրեմն ընտանիքում 4 տարի առաջ կար ոչ թե 4, այլ 3 անդամ։

68 - 4 • 3 = 56

56 - 53 = 3, ընտանիքի ամենափոքր անդամը 3 տարեկան է։

Միլենա Սիմոնյան

Եկեք ստուգենք, արդյո՞ք հիմա ընտանիքի անդամների տարիքների գումարը կլինի 68, եթե 4 տարի առաջ նրանց տարիքների գումարը եղել է 53․ 53+4*4=53+16=69։ Ստացվում է, որ այժմ նրանց տարիքների գումարը պետք է լիներ ոչ թե 68, այլ 69։ Ստացվում է, որ 4 տարի առաջ ընտանիքը բաղկացած է եղել ոչ թե 4 անդամներից, այլ 3 անդամներից, իսկ մեկ տարի հետո ծնվել է 4-րդ անդամը՝ ամենափոքրը։ Այսինքն հիմա ընտանիքի ամենափոքր անդամի տարիքը կլինի 3 տարեկան։

Ելենա Օհանյան

Պատասխան՝ 3։
5․ Խանութում վաճառվում են մեծ ու փոքր գնդակներ։ Փոքր գնդակի  արժեքը  մեծի գնի կեսն է։ Հայրիկն  իր երեխաների համար  գնեց  5 մեծ և 3 փոքր գնդակ։ Եթե ​​փոխարենը նա գներ 3 մեծ  և 5 փոքր գնդակ, ապա 3000 դրամ  պակաս կծախսեր։ Որքա՞ն է  փոքր  գնդակի արժեքը:
5 մեծ և 3 փոքր գնդակներիի համար պետք է վճարեր այնքան, որքան 6 մեծ և 1 փոքր գնդակների համար։
3 մեծ և 5 փոքր  գնդակներիի համար պետք է վճարեր այնքան, որքան 5 մեծ և 1 փոքր գնդայների համար։
Ստացվեց, որ 1 մեծ գնդակը 3000 դրամ է։
2 փոքր գնդակը նույնպես 3000 դրամ է
1 փոքր գնդակը 1500 դրամ
Շողիկ Զեյնալյան
Առանձնացնենք խնդրի պայմանները

· փոքր գնդակի արժեքը մեծի գնի կեսն է

· առաջին դեպքում գնել է 5 մեծ և երեք փոքր գնդակ

· երկրորդ դեպքում գնել է 3 մեծ և 5 փոքր գնդակ

· երկրորդ դեպքում 3000 դրամ պակաս է վճարել։

Առաջին և երրորդ պայմաններից կարող ենք պնդել, որ 3 մեծ և 5 փոքր գնդակների համար պետք է վճարեր այնքան, որքան 5 մեծ և 1 փոքր գնդակների համար։

Համադրելով նոր ստացած արդյունքը երկրորդ և չորրորդ պայմանների հետ, ստանում ենք, որ երկու փոքր գնդակ գնելու համար պետք է վճարեր 1500 դրամ։

Ստուգենք ստացված պատասխանը։

1 փոքր գնդակը գնելու համար պետք է վճարել 1500 դրամ։

1 մեծ գնդակ գնելու համար պետք է վճարել 3000 դրամ։

Առաջին դեպքում վճարել է 19500 դրամ։

Երկրորդ դեպքում վճարել է 16500 դրամ։

Երկրորդ դեպքում 3000 դրամ պակաս է վճարել։

Ստացած պառասխանը չիշտ է։

Գևորգ Հակոբյան  

Պատասխան՝ 1500 դրամ։
6․ Քանի՞ ձևով կարելի է  1*2 եռանիշ թվի մեջ  աստղանիշի փոխարեն  գրել թվանշան այնպես, որպեսզի  ստացված թիվը լինի  12-ի բազմապատիկ:
Որպեսզի 12-ի պատիկը վերջանա 2 թվանշանով պետք է վերցնենք այնպիսի արտադրիչ, որ բազմապատկենք 2-ով և ստանանք 2-ով վերջացող թիվ՝ օրինակ 11 և 16:

11 x 12=132

16 x 12 = 192

Սմբատ Պետրոսյան

Այս խնդրի լուծումը շատ պարզ է։ Ստացվող եռանիշ թիվը պետք  է բաժանվի 12-ի։ Կարելի ուղղակի 0-ից 9-ը թվերը տեղադրել *-ի փոխարեն և փորձել բաժանել 12-ի վրա, այս քայլերն անելով կտեսնեն, որ այդպիսի 2-ի թիվ գոյություն ունի՝

132 / 12 = 11

192 / 12 = 16

Զարինե Փանյան
Որպեսզի թիվը բաժանվի 12-ի, անհրաժեշտ է և բավարար, որ այն բաժանվի և՛ 3-ի, և՛ 4-ի։ Որպեսզի թիվը բաժանվի 3-ի նրա թվանշանների գումարը պետք է բաժանվի երեքի։ Հետևաբար աստղանիշի փոխարեն կարող է լինել 0, 3, 6, 9 թվանշաններից մեկը։ Որպեսզի թիվը բաժանվի 4-ի, պետք է նրա վերջին երկու թվանշաններով կազմված երկնիշ թիվը բաժանվի 4-ի։ Պարզ ստուգումը ցույց է տալիս, որ այս պայմանին բավարարում են 3 և 9 թվանշանները։ Ստացանք 132 և 192 եռանիշ թվերը։
Գևորգ Հակոբյան

Պատասխան՝ 2։
7․ Տեղաշարժելով լուցկու մեկ հատիկ, ստացիր ճիշտ հավասարություն․Նշիր ճիշտ հավասարությունը։


Բավական է 96 թվի 9 թվանշանից մեկ լուցկու հատիկ հանել (դարձնելով այն 3),տեղափոխել 23 թվի 3 թվանշանի մոտ (դարձնելով այն 9),կստանանաք 

36-7=29

Մենուա Հարությունյան


Գրետա Բակունց

9-ից մեկ լուցկու հատիկ տեղափոխում ենք 3-ի մոտ։ 9-ը դաձնում ենք 3, իսկ 23 թվի 3-ը 9․
36-7=29

Անի Ավագյան

Պատասխան՝ 36-7=29։
8․ Երկու սկյուռիկ  հերթով ընկույզ են ուտում։ Առաջին  սկյուռիկը  կերավ մեկ ընկույզ, 2-րդը՝ երկու, հետո 1-ինը  կերավ երեք, 2-րդը՝ չորս, 1-ինը  կերավ հինգ ,  2-րդը՝ վեց, և այսպես շարունակ: Երբ ընկույզները վերջացան,  պարզվեց, որ 1-ինը  կերել է 100  ընկույզ։ Այդ ընթացքում քանի՞ ընկույզ  է  կերել 2-րդը:
1, 4,,16,25,36,49,64,81,100

  2,6,12,20,30,42,56,72,90,110

Տաթև Մկրտչյան

Կարող ենք նկատել , որ ամեն անգամ 2-րդ սկյուռիկը 1 ընկույզ ավել է ուտում :

Նախ հարկավոր է հասկանալ, թե քանի անգամ առաջին սկյուռը կերավ ընկույզ։ : Նկատենք նաև , որ ամեն անգամ առաջին սկյուռը 2-ով ավելացնում է իր նախորդ անգամ կերած ընկույզների քանակը:

Կարող ենք նկատել , որ 1-ին սկյուռիկը ուտում է ՝ 

1 + 3 +5 + 7 + 9 + 11 + 13 + 15 + 17 + 19 = 100

Այսինքն ուտում է 10 անգամ և քանի որ 2-րդ սկյուռը ուտում է ամեն անգամ 1-ով ավելի, հետևաբար 10 x 1 + 100 = 110 ընկույզ:

Լյովա Սարգսյան

Եկեք սկյուռիկների կերած ընկույզները ներկայացնենք 2 թվային շարքերի տեսքով․
1-ին սկյուռիկ 1 3 5 7 9 11 13 15 17 19
2-րդ սկյուռիկ 2 4 6 8 10 12 14 16 18 20

Հեշտ է նկատել, որ երբ առաջին սկյուռիկը ուտի վերջին 19 ընկույզը, որի արդյունքում ընդամենը կերած կլինի 100 ընկույզ, երկրորդ սկյուռիկը կարող է կամ ուտել իր 18 ընկույզը, կամ 20-ը, մինչև ընկույզները վերջանան։ Ստացվում է, որ ունենք 2 հնարավոր տարբերակ․ գումարելով 2-րդ սկյուռիկի շարքում գրված թվերը կստացվի, որ նա կերել է կամ 90 ընկույզ, կամ 110 ընկույզ։
Ելենա Օհանյան

Պատասխան՝ 90 կամ 110

9․ Գրատախտակին գրված են 1-ից 100 թվերը: Նարեն ջնջեց 1 թիվը։ Արամը ջնջեց 2-ից մեծ 2-ի բազմապատիկ թվերը, Աննան ջնջեց 3-ից մեծ 3-ի բազմապատիկ թվերը, Սարգիսը ջնջեց 4-ից մեծ 4-ի բազմապատիկ թվերը, և այսպես շարունակ: Հետևելով օրինաչափությանը  ո՞րերոդ մասնակցից հետո այլևս թիվ չի մնա ջնջելու:
Երկրորդ մասնակիցը ջնջում է բոլոր զույգ թվերը։ Երրորդը՝ երեքին բազմապատիկ թվերը։ Չորրորդը՝ մնացած հինգով վերջացող թվերը կջնջի։ Հինգերորդը կջնջի վարդագույնով նշված թվերը։ Նրանից հետո չջնջված մնում են միայն պարզ թվերը։
Պատասխան՝ հինգ մասնակցից հետո։

1 2 3 4 5 6 7 8 9 10
11 12 13 14 15 16 17 18 19 20
21 22 23 24 25 26 27 28 29 30
31 32 33 34 35 36 37 38 39 40
41 42 43 44 45 46 47 48 49 50
51 52 53 54 55 56 57 58 59 60
61 62 63 64 65 66 67 68 69 70
71 72 73 74 75 76 77 78 79 80
81 82 83 84 85 86 87 88 89 90
91 92 93 94 95 96 97 98 99 100
Ջուլիետա Քերոբյան

4-ին բազմապատիկ բոլոր  թվերը արդեն ջնջված են,հետևաբար 4-րդ մասնակիցը կջնջի 5-ին բազմապատիկ թվերը, 5-րդ մասնակիցը կջնջի 7-ին բազմապատիկ թվերը։ 5-րդ մասնակցից հետո էլ ջնջելու թիվ չի լինի, քանի որ մնացած թվերը պարզ թվեր են։

Շողիկ Զեյնալյան

Պատասխան՝ 5

10․ Քանի՞  եղանակով կարելի է 4 տարբեր մետաղադրամներ դնել երկու գրպանում:
Քանի որ եղած չորս մանրադրամը պետք է դնել երկու գրպանում, բավական է հաշվել, թե քանի ձևով կարղ ենք մի գրպանում դնել, մյուսը ինքն իրեն կստացվի։

2•2•2•2 = 2^4 = 16

Միլենա Սիմոնյան

Աջ գրպանում յարող ենք մետաղադրամ չդնել 1 ձևով, մի մետաղադրամ կարող ենք դնել 4 ձևով, երկու մետաղադրամ՝ 6 ձևով, երեք մետաղադրամ՝ 4 ձևով, չորս մետաղադրամ՝ 1 ձևով։ Աջ գրպանում դնելուց հետո, ձախ գրխանինը ինքն իրեն կստացվի։
Գևորգ Հակոբյան

Պատասխան՝ 16։
